
Baserriak: historiaren adierazle 

Anoetako baserrien xehetasunak bildu ditu Aranzadi zientzia elkarteak liburu batean. 

Ainara Arratibel - Donostia 

Tolosaldea Kultur Ondarea eta Historia, 2001. urtean Aranzadi zientzia elkarteak hasitako egitasmoa, aurrera doa. Anoetako baserriak liburua da egitasmoaren zazpigarren fruitua. Baserriak ardatz hartuta, Anoetako (Gipuzkoa) historiaren berri ematen du liburuak. 

Hausnarketa estrategiko baten ondorioz hasi zuen Aranzadik Tolosaldeko historia ikertzeko egitasmoa: «Historiografia aldetik Tolosa oso ikertua dago, baina eskualdeko herri txikiak, ez asko. Egin diren ikerketek, gainera, ez dute oinarri zientifikorik. Gabezia horri erantzutea zen xedea», dio proiektuko kide Mikel Errazkinek. Tolosaldea oso eskualde berezia da. 28 herri ditu, eta horietatik zortzik baino ez dituzte 1.000 biztanle baino gehiago. Gainera, herri txiki horien artean ez dago harreman sare sendorik. 

Udalerri guztiak aztertzea ezinezkoa zenez, historia aldetik aberatsenak aukeratu zituzten; 14, guztira. Hautatuen artean zegoen Anoeta. Material bilketa laster amaituko dute. Ondoren, beste herrien inguruko informazio historikoa biltzen hasiko dira. 

Urteotan bildutako materialari bide emateko, hainbat proiektu egiten ari dira. Anoetaren kasuan, baserrien inguruko liburua egitea erabaki zuten. Baserriak aukeratzeko arrazoia garbia da: «Herri txiki askotan bezala, Anoetan ere zeresan handia izan dute historiaren bilakaeran. Euskal Herriko herri askoren adibidea da, beraz, Anoeta». Jendeak uste baino historia mardulagoa dauka Anoetak: «Historia txiki ugari dituen herria da». 

Beste herri batzuetan ere egin izan dituzte baserrien inguruko liburuak, baina hau oso berezia da: «Beste liburuetan baserrien esparru zehatzak aztertu dituzte: tipologia, historia... Guk, ordea, modu orokorrean aztertu ditugu». Beraz, ikertutako baserrien inguruko xehetasun guztiak ematen dituzte: izenaren esanahia, kokapena, koordenatua, metroak, historia, mapa, arkitekturaren ezaugarriak, elementuak... Denetan, gainera, garai bateko eta gaur egungo argazkiak ageri dira: «Oso modu pedagogikoan eta grafikoan egiten saiatu gara, edonork ulertzeko moduan. Ez dugu liburu zientifiko bat egin nahi izan». Informazio hori topatzeko, makina bat tokitan arakatu behar izan dute: Anoetako Udal Artxiboan, Gipuzkoako Artxibo Orokorretan, Valladolideko Errege Kantzieratzako Artxiboan, Espainiako Artxibo Historiko Nazionalean... 

38 baserri ikertu dituzte orotara. Horietatik zortzi erorita daude. Beste guztietan, ordea, norbait bizi da. Baserri batzuk belaunaldiz belaunaldi igaro dira. Beste batzuen jabeak, berriz, berriak dira: «Azken hamarkadetan baserria bigarren mailako etxebizitza zen jende askorentzat. Orain, ordea, prestigio handia lortu du. Bikote gazte askoren ametsetako bizilekua da». 

Jabeak gazteak izanik, baserrien estetika, itxura ere berritu egin da: «Dena den, elementu esanguratsuenak mantentzen saiatu dira. Horrek balio handia ematen dio eraikinari». 

Gaur egun, baserriak etxebizitza dira gehienentzat, eta ez lantoki: «Askok eta askok fabriketan egiten dute lan». Beraz, dolarea eta halako beste elementu asko desagertu egin dira baserrietatik. Halere, badira usadioari eutsi eta kanpoan lan egiteaz gain baratzea eta ganadua dutenak. Gutxi batzuk baserritik bizi dira oraindik: «Nekazaritza ekologikoa puri-purian dago». 

JABEEN ETA HERRITARREN ERANTZUNA. Herriko historiaren inguruan egin den lehen liburua da, eta herritarren artean arrakasta izugarria izan du: «Herriaren historiaren inguruan egindako lehen liburua da. Anoetarrek bazuten horretarako gogoa eta beharra». Arrakasta ikusita, ez dute baztertzen beste herri batzuetan egitea: «Herri horietako udalen nahien eta eskaeren baitan egongo da hori. Horretarako, halere, lan talde sendoa osatu beharko litzateke. Izan ere, lan handia eskatzen du». 

Baserriko jabeek ere gustura hartu dute liburua: «Beren baserriak duen benetako balioaz jabetzeko balio izan die». Ez da harritzekoa. Izan ere, egindako ikerketa lanean jabeek ezagutzen ez zituzten agiri, argazki eta datu mordoa topatu dituzte. Bitxikeriak ugari izan dira: Sarobe baserrian, adibidez, XVI. mendeko dolare baten aztarnak topatu zituzten: «Sukaldean bertan zuten, baina orain arte ez ziren jabetu». 

Bestalde, Idiakaitz baserria Gipuzkoako familia esanguratsuenetako batena zen: Idiakez familiarena. Ateaga baserria ere aski ezaguna da: «Hantxe bizi ziren Espainiako Maria Cristina erreginaren etxezainak izandakoak. Hori dela eta, Maria Cristina sarritan etortzen zen Anoetara». Halaber, hantxe dago baserria gaitzat daukan XVI. mendeko koadro bakarrenetakoa. 

Baserrien jabetzengatik izandako liskar eta salaketen inguruko agiri mordoa ere topatu dute: «Herriko historia soziala iker dezakezu horren bidez». Horren baitan Anoetan izan duen bilakaera ikusi ahal izan dute. Nekazaritza giroko herria zena hiritar giroko herria da orain: «Horren ondorioz, bizimodu hiritarrago batean dauden parametroak hartzen dira». 

Liburu honek eta baita Tolosaldeko historia arakatzeko egitasmoak ere ondorio baliotsuak izan dituzte memoria historikoa berreskuratzeko Aranzadi egiten ari den lanean. Izan ere, beste herri batzuetan hasi dira halako ekimenak bultzatzen. 

